Salm 41
Gweddi am iachâd 
1 Mae'r un sy'n garedig at y tlawd wedi ei fendithio'n fawr. Bydd yr ARGLWYDD yn ei gadw'n saff pan mae mewn perygl. 2 Bydd yr ARGLWYDD yn ei amddiffyn ac yn achub ei fywyd, a bydd yn profi bendith yn y tir. Fydd e ddim yn gadael i'w elynion gael eu ffordd. 
3 Bydd yr ARGLWYDD yn ei gynnal pan fydd yn sâl yn ei wely, ac yn ei iacháu yn llwyr o'i afiechyd.
4 “O ARGLWYDD, dangos drugaredd ata i,” meddwn i. “Iachâ fi. Dw i'n cyfaddef mod i wedi pechu yn dy erbyn di.” 
5 Mae fy ngelynion yn dweud pethau cas amdana i, “Pryd mae'n mynd i farw a chael ei anghofio?” 

6 Mae rhywun yn ymweld â mi, ac yn cymryd arno ei fod yn ffrind; ond ei fwriad ydy gwneud drwg i mi, ac ar ôl mynd allan, mae'n lladd arna i. 
7 Mae fy ngelynion yn sibrwd amdana i ymhlith ei gilydd, ac yn cynllwynio i wneud niwed i mi. 
8 “Mae'n diodde o afiechyd ofnadwy; fydd e ddim yn codi o'i wely byth eto.” 
9 Mae hyd yn oed fy ffrind agos — yr un roeddwn i'n ei drystio, yr un fu'n bwyta wrth fy mwrdd i — 

wedi troi yn fy erbyn i! 
10 Felly, O ARGLWYDD, dangos drugaredd ata i; gad i mi godi eto, i mi gael talu'n ôl iddyn nhw! 

11 Ond dw i'n gwybod fy mod i'n dy blesio di: a fydd y gelyn ddim yn bloeddio ei fod wedi ennill y fuddugoliaeth. 

12 Rwyt ti'n fy nghynnal i am fy mod i'n onest gyda ti. Dw i'n cael aros yn dy gwmni di am byth. 

13 Ie, bendith ar yr ARGLWYDD, Duw Israel, o hyn ymlaen ac i dragwyddoldeb! Amen ac Amen. 

......................
Mae Dafydd yn sâl, ac oherwydd hynny yn ddigalon, yn isel ei ysbryd ac yn poeni. Mae’r Salm yn cychwyn drwy sôn am “beth ddylai ddigwydd” - sef fod Duw yn bendithio, achub, cynnal ac iacháu.  Ond dydy Duw ddim fel petai wedi clywed ei weddi, ac mae ei elynion yn gobeithio ei fod ar ei wely angau.  Mae straeon celwyddog yn cael eu lledu amdano, ac mae hyd yn oed ei ffrind agos wedi troi yn ei erbyn.
Yn adnod 4 mae’n amlwg bod Dafydd wedi gwneud rhywbeth o’i le; dydyn ni ddim yn siŵr beth. Ond rydyn ni i gyd yn pechu (yn disgyn yn fyr o safon Duw), ac mae’n amlwg bod pechodau Dafydd yn ei boeni. Yr hyn sy’n dda am Dafydd ydy ei fod yn cyfaddef ei bechodau, ac yn sylweddoli mai Duw ydy’r bos. Yr unig ffordd i Dafydd gael gwir heddwch ydy wrth droi at Dduw a gofyn am help.

Mae ganddo elynion di-ri, mae hyd yn oed ei ‘ffrindiau’ wedi troi yn ei erbyn (adn.9). Mae adn.9 yn cael ei dyfynnu yn y Testament Newydd yng nghyd-destun hanes Jwdas Iscariot yn bradychu Iesu.  (Luc 22:21)
Yn adn.10-12 mae Dafydd yn mynegi ei hyder yn Nuw - y bydd yr ARGLWYDD yn ei godi ar ei draed unwaith eto. O ble mae Dafydd yn cael yr hyder yma? Sut mae pechadur  fel Dafydd, un sy wedi gwneud cymaint o’i le, yn gallu troi at Dduw a bod yn sicr ei fod am dderbyn cymorth? Yn sicr fydda ni fel pobl yn amharod iawn i helpu rhywun sy’n troi cefn arnon ni o hyd ac o hyd.
I ateb y cwestiwn rhaid cofio sut un yw Duw: 
Dydy fy mwriadau i ddim yr un fath â'ch bwriadau chi, a dydy fy ffyrdd i ddim yr un fath â'ch ffyrdd chi......Fel mae'r nefoedd gymaint uwch na'r ddaear, mae fy ffyrdd i yn uwch na'ch ffyrdd chi, 
a'm bwriadau i yn well na'ch bwriadau chi. (Eseia 55:8) 

Mae'r ARGLWYDD mor garedig a thrugarog; mor amyneddgar ac anhygoel o hael! (Salm 145:8)

Mae'r ARGLWYDD mor amyneddgar ac mae ei haelioni yn anhygoel. Mae'n maddau beiau a gwrthryfel. (Numeri 14:18)

Mae adn.13 yn ddiwedd ffurfiol i’r casgliad cyntaf o Salmau – mae diwedd tebyg ar ddiwedd yr ail (Salm 72:18-19), trydydd (Salm 89:52), pedwerydd (Salm 106:48) a’r pumed casgliad (Salm 150).

